
“TABIIY FANLAR” FANINI 
OʻQITISH TEXNOLOGIYASINI 

STEAM YONDASHUVI ASOSIDA 
TUZISH METODIKASI

Imankulov Nurbek Tursunkul o‘g‘li
Guliston davlat universiteti dotsenti v.b.

Ashirov Shamshidin Annazarovich
Guliston davlat universiteti dotsenti

Annotatsiya: Ushbu maqolada “Tabiiy fanlar” fanini o‘qitish texnologiyasini STEAM (Science – tabiiy fanlar, Technology 
– texnologiya, Engineering – muhandislik, Art – san’at, Mathematics – matematika) yondashuvi asosida tashkil etish 
metodikasi yoritilgan. Tadqiqotda an’anaviy o‘qitish usullaridan farqli ravishda tabiiy fanlar (fizika, kimyo, biologiya va 
geografiya elementlari) mazmunini texnologiya, muhandislik, san’at hamda matematika fanlari bilan integratsiyalash 
orqali o‘quvchilarda amaliy ko‘nikmalarni shakllantirish, tanqidiy fikrlashni rivojlantirish, muammolarni hal etish qobiliya­
tini mustahkamlash hamda ijodiy yondashuvni rivojlantirish masalalari tahlil qilingan. Shuningdek, STEAM yondashuvi 
asosida fanlararo bog‘liqlikni ta’minlash, o‘quvchilarning tabiiy-ilmiy savodxonligini oshirish va zamonaviy ta’lim texnologi­
yalarini samarali qo‘llash imkoniyatlari ko‘rib chiqilgan.

Kalit so‘zlar: STEAM ta’limi, tabiiy fanlar, fanlararo integratsiya, loyihaviy o‘qitish, amaliy kompetensiya, tabiiy-ilmiy 
savodxonlik, muhandislik fikrlashi, ijodiy faoliyat, zamonaviy ta’lim texnologiyalari, o‘quv loyihasi, tadqiqot usuli.
Abstract: This article examines the methodology for organizing the teaching technology of the subject “Natural Sci­
ences” based on the STEAM approach (Science, Technology, Engineering, Art, Mathematics). Unlike traditional teaching 
methods, the study emphasizes the integration of natural sciences (physics, chemistry, biology, and elements of geog­
raphy) with technology, engineering, art, and mathematics. Such integration contributes to the development of students’ 
practical skills, critical thinking, problem-solving abilities, and creative thinking. The research also highlights the role of the 
STEAM approach in strengthening interdisciplinary connections, improving students’ scientific literacy, and enhancing the 
effective implementation of modern educational technologies.

Key words: STEAM education, natural sciences, interdisciplinary integration, project-based learning, practical compe­
tence, scientific literacy, engineering thinking, creative activity, modern educational technologies, educational project, 
research method.
Аннотация: В данной статье рассматривается методика организации технологии преподавания предмета “Есте­
ственные науки” на основе подхода STEAM (Science – естественные науки, Technology – технологии, Engineering – 
инженерия, Art – искусство, Mathematics – математика). В исследовании показано, что в отличие от традиционных 
методов обучения интеграция содержания естественных наук (физика, химия, биология и элементы географии) 
с технологиями, инженерией, искусством и математикой способствует формированию у учащихся практических 
навыков, развитию критического мышления, способности к решению проблем и творческого подхода. Кроме 
того, рассматриваются возможности применения STEAM-подхода для обеспечения междисциплинарных связей, 
повышения естественно-научной грамотности учащихся и эффективного использования современных образова­
тельных технологий.

Ключевые слова: STEAM-образование, естественные науки, междисциплинарная интеграция, проектное обу­
чение, практические компетенции, естественно-научная грамотность, инженерное мышление, творческая дея­
тельность, современные образовательные технологии, учебный проект, исследовательский метод.

KIRISH
Ta’lim texnologiyalari kecha yoki bugun paydo bo‘lgan hodisa emas, balki har bir tarixiy davrda ta’lim-tar­

biya jarayonini tashkil etishning o‘ziga xos usullari va yondashuvlari shakllangan. Ular insonning ma’naviy 
hamda moddiy ehtiyojlari ortib borishi bilan birga takomillashib borgan. Buyuk allomalarimiz Muhammad ibn 
Muso al-Xorazmiy, Abu Nasr Forobiy, Abu Rayhon Beruniy, Ibn Sino, Alisher Navoiy, Qozizoda Rumiy kabi 
mutafakkirlarning ilmiy merosida ham ta’lim jarayonini samarali tashkil etish, bilimlarni tizimli ravishda o‘zlash­
tirish va ilmiy tafakkurni rivojlantirishga oid g‘oyalar o‘z aksini topgan.

Innovatsion pedagogik texnologiyalar ta’lim-tarbiya tizimining muhim tarkibiy qismi hisoblanadi. Ularning 
joriy etilishi ta’lim sohasini rivojlantirish hamda o‘quv jarayonining samaradorligini oshirishda muhim ahamiyat 
kasb etadi. Ta’limning asosiy maqsadi shaxsda bilimlilik va ma’rifatni shakllantirish, tabiat hamda jamiyat o‘rtasi­
dagi o‘zaro bog‘liqlikni anglash, mustaqil va tanqidiy fikrlashni rivojlantirish, sabr-bardosh, bag‘rikenglik, o‘zaro 
hurmat hamda milliy va umuminsoniy qadriyatlarni e’zozlash kabi fazilatlarni tarbiyalashdan iboratdir. Ushbu 
maqsadlarga erishishda ta’lim jarayonini zamonaviy pedagogik texnologiyalar asosida tashkil etish muhim omil 
hisoblanadi.

Tabiiy fanlar insoniyat hayotining ko‘plab jabhalariga ta’sir ko‘rsatuvchi muhim fanlar majmuasidir. Ular 
qatoriga biologiya, kimyo, fizika, ekologiya, astronomiya va boshqa tabiiy fanlar kiradi. Mazkur fanlar o‘quv
chilarga tabiat qonuniyatlari, tabiiy jarayonlar hamda ularga ta’sir etuvchi omillarni tushunish imkonini beradi. 
Tabiiy fanlarni o‘qitishning asosiy maqsadi o‘quvchilarda fanlarga qiziqishni shakllantirish, ilmiy tafakkurni rivoj­
lantirish hamda nazariy bilimlarni amaliyot bilan bog‘lashdan iboratdir.

An’anaviy ta’lim jarayonida darslar ko‘pincha nazariy ma’lumotlarni yetkazishga yo‘naltiriladi. Bunday 
yondashuvda o‘qituvchi asosiy axborot manbai sifatida faoliyat yuritadi, o‘quvchilar esa bilimlarni asosan tinglash 
orqali o‘zlashtiradilar. Natijada amaliy mashg‘ulotlar, laboratoriya ishlari hamda mustaqil tadqiqot faoliyati yetarli 
darajada tashkil etilmasligi mumkin. Shu bois zamonaviy ta’lim jarayonida o‘quvchilarning faol ishtirokini ta’min­
laydigan, amaliy faoliyatga yo‘naltirilgan pedagogik yondashuvlardan foydalanish muhim ahamiyat kasb etadi.

Ta’lim-tarbiya mazmunini tashkil etishda jamiyat taraqqiyoti va ijtimoiy hayotga axborot oqimining tez 
sur’atlarda kirib kelishini ham inobatga olish zarur. Zamonaviy sharoitda axborotni tezkor qabul qilish, tahlil 
etish, qayta ishlash, nazariy jihatdan umumlashtirish va xulosa chiqarish ko‘nikmalarini shakllantirish ta’lim 
jarayonining muhim vazifalaridan biri hisoblanadi. Shu sababli pedagogik texnologiyalarni ta’lim jarayoniga joriy 
etish mazkur vazifalarni samarali hal etishga xizmat qiladi.

Xususan, tizimli yondashuv tamoyillariga asoslangan holda rivojlangan xorijiy mamlakatlarda 
qo‘llanilayotgan pedagogik texnologiyalar tajribasi tahlil qilinib, ular asosida milliy ta’lim tizimiga mos pedagogik 
yondashuvlar ishlab chiqilmoqda. Bu jarayonda STEAM yondashuvi alohida ahamiyat kasb etadi.

STEAM yondashuvi ta’lim jarayonini yangilash va rivojlantirishga xizmat qiluvchi zamonaviy metodologiya 
hisoblanadi. Mazkur yondashuvning asosiy maqsadi ilm-fan, texnologiya, muhandislik, san’at va matematika 
sohalarini integratsiyalash orqali o‘quvchilarda kompleks fikrlash, ijodkorlik hamda amaliy ko‘nikmalarni rivoj
lantirishdan iboratdir. An’anaviy ta’lim tizimida fanlar ko‘pincha alohida o‘rganiladi, bu esa ularning o‘zaro 
bog‘liqligini to‘liq anglash imkonini cheklashi mumkin. STEAM yondashuvi esa fanlararo integratsiyani ta’minlab, 
o‘quvchilarga bilimlarni kompleks tarzda o‘zlashtirish imkoniyatini yaratadi.

O‘qitish jarayonida fan va texnologiyaning ahamiyatini e’tiborga olgan holda o‘quvchilarga bilimlarni 
nafaqat nazariy, balki amaliy faoliyat orqali o‘zlashtirish imkoniyatini yaratish zarur. Shuningdek, san’at va ijodiy 
yondashuvlarni fanlar bilan integratsiya qilish orqali o‘quvchilarda kreativ fikrlash hamda muammolarni inno­
vatsion tarzda hal etish ko‘nikmalarini rivojlantirish mumkin. Shu jihatdan STEAM yondashuvi tabiiy fanlarni 
o‘qitishda yangi pedagogik imkoniyatlarni yaratadi. Chunki u o‘quvchilarga bir vaqtning o‘zida bir nechta fan 
yo‘nalishlarini o‘zaro bog‘liq holda o‘rganish imkonini beradi.

MAVZUGA OID ADABIYOTLAR SHARHI
STEAM ta’limi zamonaviy ta’lim tizimida fanlararo integratsiyani ta’minlash hamda o‘quvchilarda kompleks 

fikrlashni shakllantirishga xizmat qiluvchi muhim pedagogik yondashuv sifatida e’tirof etiladi. Mazkur yondashuv 
tabiiy fanlar, texnologiya, muhandislik, san’at va matematika yo‘nalishlarini o‘zaro bog‘liq holda o‘qitishni 
nazarda tutadi. Bunday integratsion yondashuv o‘quvchilarda nazariy bilimlar bilan bir qatorda amaliy ko‘nik­
malarni rivojlantirish, muammolarni tizimli tahlil qilish hamda kreativ fikrlashni shakllantirishga xizmat qiladi.

Fedorova A.A. tadqiqotlarida tabiiy fanlarni o‘qitish jarayonida interfaol metodlardan foydalanish o‘quv­
chilarning bilish faolligini oshirishi, ularning mustaqil fikrlash hamda tahliliy ko‘nikmalarini rivojlantirishga ijobiy 
ta’sir ko‘rsatishi ta’kidlangan. Shuningdek, xalqaro tashkilotlar, jumladan, OECD tomonidan olib borilgan ilmiy 
tadqiqotlarda ham fanlararo integratsiya hamda amaliy faoliyatga yo‘naltirilgan o‘qitish metodlari ta’lim samara­
dorligini oshirishda muhim omil ekanligi qayd etilgan.

Mahalliy tadqiqotlarda ham STEAM ta’limining ahamiyati alohida e’tirof etiladi. Xususan, N. Imankulov 
o‘z ilmiy ishlarida STEAM va STEM ta’lim tizimining jahon mamlakatlarida rivojlanish bosqichlarini tahlil qilib, 
mazkur yondashuv o‘quvchilarda ijodiy fikrlashni rivojlantirish, muammolarni samarali hal etish hamda amaliy 
ko‘nikmalarni shakllantirishda muhim pedagogik omil ekanligini ta’kidlaydi.

Shu bilan birga, STEAM ta’lim tizimi o‘quvchilarning tabiiy-ilmiy savodxonligini oshirish, ularni innovatsion 
faoliyatga yo‘naltirish hamda zamonaviy ta’lim texnologiyalaridan samarali foydalanish imkoniyatlarini kengay­
tiradi. Shu sababli tabiiy fanlarni STEAM yondashuvi asosida o‘qitish metodikasini takomillashtirish bugungi 
ta’lim tizimining dolzarb ilmiy yo‘nalishlaridan biri hisoblanadi.

TADQIQOT METODOLOGIYASI
Tabiiy fanlar fanini STEAM yondashuvi asosida o‘qitish jarayonini metodik jihatdan tahlil qilish hamda 

mazkur yondashuvning o‘quvchilarning bilimlarni o‘zlashtirish samaradorligiga ta’sirini o‘rganish muhim ilmiy-
amaliy ahamiyat kasb etadi. Shu nuqtai nazardan, o‘quv fanlari bo‘yicha barcha turdagi mashg‘ulotlarni ilmiy 
asosda loyihalashtirish dolzarb vazifa hisoblanadi. Mazkur masalaning samarali yechimi sifatida “Tabiiy fanlar” 
fanini STEAM yondashuvi asosida tashkil etish taklif etiladi. Ushbu texnologiyada dars va o‘quv mashg‘ulotlari 
jarayonida amalga oshiriladigan faoliyat oldindan aniq rejalashtirilib, bosqichma-bosqich hamda ma’lum vaqt 
oralig‘iga mo‘ljallangan holda ishlab chiqiladi. Mashg‘ulot jarayonida beriladigan tayanch tushunchalar, nazorat 
savollari, qo‘llaniladigan vositalar hamda didaktik materiallar tizimli ravishda belgilab olinadi. Shu bilan birga, 
o‘quvchilarning amaliy mashqlarni bajarish jarayonida bilimlarni o‘zlashtirish darajasi muntazam nazorat qilib 
boriladi.

Ta’lim-tarbiya jarayonini zamonaviy talablarga mos ravishda, o‘quvchilar uchun qulay va samarali shaklda 
tashkil etish o‘qituvchidan ijodkorlik, yuqori darajadagi bilim va pedagogik tajribani talab etadi. Shu bilan birga, 
o‘qitish jarayonini tashkil etishda muayyan metodik tamoyillarga amal qilish zarur. Xususan, “Tabiiy fanlar” 
fani o‘quv mashg‘ulotlarini loyihalash va shu asosda o‘qitish jarayonini tashkil etishda STEAM yondashuvi 
tamoyillaridan foydalanish, didaktika (ta’lim nazariyasi)ning asosiy prinsip va qonun-qoidalariga rioya qilish 
muhim hisoblanadi. Bunda o‘quv mashg‘ulotining maqsad va vazifalarini aniqlash, ularga ajratilgan vaqtni 
belgilash, beriladigan bilimlar tarkibidagi tayanch tushunchalarni ajratish, dars turi va bosqichlarini aniqlash, 
pedagogik uslublarni tanlash, axborot-kommunikatsiya texnologiyalaridan foydalanish hamda didaktik materi­
allarni qo‘llash kabi elementlar o‘zaro uzviy bog‘langan yaxlit tizim sifatida qaraladi.

Mazkur yondashuv doirasida o‘quvchilarning bilimlarni mustaqil ravishda o‘zlashtirishiga alohida e’tibor 
qaratiladi hamda ularning mustaqil ishlash ko‘nikmalarini shakllantirishga xizmat qiluvchi pedagogik mexanizmlar 
ishlab chiqiladi. Shuningdek, o‘quvchilarning egallangan bilimlarni anglab yetishi, ularni xotirada saqlashi hamda 
amaliy faoliyatda qo‘llay olishi muhim vazifa sifatida qaraladi. Bunda nazariy bilimlarni amaliyot bilan bog‘lash, 
ya’ni o‘quvchilarni egallangan bilimlarni real vaziyatlarda qo‘llay olishga o‘rgatish ustuvor ahamiyat kasb etadi. 
Shu bilan birga, o‘quv mashg‘uloti yakunida o‘quvchilar tomonidan bajarilishi zarur bo‘lgan aniq ish-harakatlar 
tizimini ishlab chiqish ham muhim metodik talab hisoblanadi. Ushbu jarayonda didaktika prinsiplari, qonun-
qoidalari, tizimli yondashuv tamoyillari hamda zamonaviy pedagogik texnologiyalar asosiy metodologik asos 
sifatida qo‘llaniladi.

Loyiha ishlab chiqish jarayonida o‘quvchilarning qaysi bosqichda qanday bilimlarni egallashi, ularni o‘zlash­
tirish jarayonida didaktikaning qaysi qonun va prinsiplariga amal qilinishi, o‘quv jarayonida qaysi dars turlari va 
bosqichlari qo‘llanilishi, shuningdek, qanday pedagogik usullar, axborot texnologiyalari va didaktik material­
lardan foydalanilishi aniqlashtiriladi. Mazkur jarayon tabiiy fanlarni o‘qitish faoliyatini ilmiy asosda loyihalashti­
rish orqali amalga oshiriladi hamda “Tabiiy fanlar” fani oldiga qo‘yilgan ta’limiy maqsadlarni ifodalovchi tegishli 
jadvallar ishlab chiqiladi (1- rasm).

1-rasm: “Tabiiy fanlar” fani oʻquv mashgʻulotlarini loyihalashtirish yoʻriqnomasi

“Tabiiy fanlar” fani dasturini ishlab chiqishda, avvalo, yuqori ierarxiya pog‘onasidagi modulni tanlash hamda 
fanning ta’limiy va tarbiyaviy maqsadlarini aniqlab olish muhim hisoblanadi. Chunki Davlat ta’lim standarti 
va malaka talablari asosida o‘quv fanining umumiy maqsadlarini belgilash, shuningdek, umumiy va xususiy 
metodologik asoslarni ishlab chiqishda mazkur jarayon tayanch vazifani bajaradi. Shu asosda davlat va jami­
yatning ta’lim tizimiga qo‘ygan talablari, dialektika qonuniyatlari hamda ta’limga tizimli yondashuv tamoyilla­
rining metodologik asoslari aniqlashtiriladi.

Didaktika hamda majmuali yondashuv tamoyillarining qonun-qoidalaridan kelib chiqib, uning asosiy prin­
siplari, yosh psixologiyasi va psixoanaliz qoidalari, shuningdek, pedagogik texnologiya tamoyillari belgilab 
olinadi. Bunda qo‘yilayotgan maqsadlarning didaktika prinsiplari, yosh psixologiyasi hamda psixoanaliz qoida­
lariga muvofiq bo‘lishi ta’minlanadi va ular shakllantirilayotgan ta’limiy hamda tarbiyaviy maqsadlar bilan 
uyg‘unlashtiriladi.

Ta’limga tizimli yondashuv tamoyili asosida didaktikaning qonunlari, qoida va prinsiplari, yosh psixologiyasi 
hamda psixoanaliz qoidalari bilan bir qatorda pedagogik texnologiya tamoyillari ham aniqlab olinadi. Shundan 
so‘ng fan moduli mazmunining mantiqiy bog‘liqligi hamda fikrning tugallanganligi asosida o‘quv materiali ajrati­
ladi, tegishli maqsadlar belgilanadi va ularga ajratilgan vaqt miqdori ko‘rsatilib, jadval shaklida tizimlashtiriladi. 
Keyingi bosqichda modul ichida mantiqan o‘zaro bog‘langan, hajm jihatidan bir juft soatlik o‘quv mashg‘ulotida 
o‘quvchilarga yetkazilishi lozim bo‘lgan bilimlar ajratilib, ular “o‘rta modul” deb nomlanadi. Ushbu modullarning 
ham ta’limiy va tarbiyaviy maqsadlari aniqlanib, jadval ko‘rinishida rasmiylashtiriladi. Har bir o‘rta modulning 
maqsadlarini belgilashda umumiy va xususiy metodologik yondashuvlardan foydalaniladi hamda har bir juft 
soatlik o‘quv mashg‘uloti uchun alohida xususiy jadvallar ishlab chiqiladi.

“Tabiiy fanlar” o‘quv fani bo‘yicha bir juft soatlik o‘quv mashg‘uloti doirasidagi o‘rta modul tarkibidagi 
bilimlarning mantiqiy bog‘liqligi va fikrning tugallanganligi inobatga olinib, ular bir nechta “kichik modul”larga 
ajratiladi. Keyingi bosqichda har bir kichik modul uchun xususiy ta’limiy va tarbiyaviy maqsadlar belgilanadi 
hamda ularni amalga oshirish uchun ajratiladigan vaqt ko‘rsatib o‘tiladi. Pedagogik texnologiya tamoyillariga 
asoslanib, har bir kichik modul yakunida o‘quvchilar tomonidan bajarilishi zarur bo‘lgan aniq ish-harakatlar 
tizimi ishlab chiqiladi.

Mazkur jarayon asosida o‘quv mashg‘ulotining har bir o‘rta modulida beriladigan bilimlar tarkibidan tayanch 
tushunchalar ajratilib, ular asosida o‘quvchilarning bilim va ko‘nikmalarini baholashga mo‘ljallangan nazorat 
savollari ishlab chiqiladi hamda baholashning turlari va mezonlari aniqlanadi. Bunda didaktikaning qonun va 
qoidalariga tayaniladi.

Shuningdek, o‘quv mashg‘ulotining har bir kichik modulida qo‘llaniladigan dars turi va bosqichlari aniqla­
nadi hamda mashg‘ulot jarayonida foydalaniladigan pedagogik usul va uslublar belgilab olinadi. Keyingi 
bosqichda muayyan ta’lim muassasasida mavjud axborot-kommunikatsiya texnologiyalaridan kelib chiqib, 
mashg‘ulotlarning har bir kichik modulida qo‘llaniladigan axborot-kommunikatsiya vositalari hamda didaktik 
materiallar aniqlashtiriladi.

Shundan so‘ng o‘quv mashg‘ulotining loyihasi ishlab chiqilib, xususiy jadvallarda ko‘rsatilgan tartib asosida 
mashg‘ulot jarayonining ssenariysi tuziladi. Unda har bir o‘rta modulda beriladigan bilimlarning ketma-ketligi 
ifodalanadi hamda o‘quvchilarga bilimlarni yetkazishda qo‘llaniladigan o‘quv mashg‘uloti turlari, pedagogik 
usullar, axborot-kommunikatsiya texnologiyalari va didaktik materiallar ko‘rsatib o‘tiladi.

Ssenariy matnini yozishda oldindan ishlab chiqilgan metodik tartibga amal qilinadi. Matnda qalin va kursiv 
shaklda ajratilgan joylar o‘quvchilarning yozib olishlari uchun tavsiya etiladi. Ssenariy pedagog va o‘quvchi o‘rta­
sidagi dialog shaklida tashkil etiladi. Mazkur “Tabiiy fanlar” fani o‘quv mashg‘ulotlari loyihalarini ishlab chiqish 
metodikasidan nafaqat fizika fanini, balki boshqa barcha o‘quv fanlari bo‘yicha mashg‘ulotlarni loyihalashti
rishda ham namunaviy metodik model sifatida foydalanish mumkin.

TAHLIL VA NATIJALAR
Bugungi kunda “Tabiiy fanlar” fanini o‘qitishning zamonaviy konsepsiyasini ishlab chiqish hamda fizika 

o‘qituvchisi faoliyatini ilmiy asosda loyihalash muhim pedagogik vazifalardan biri hisoblanadi. Shu sababli fizika 
fanini o‘qitish jarayoni bilan bog‘liq bir qator muhim savollarga alohida e’tibor qaratiladi. Jumladan, nima uchun 
fizikani o‘rganish zarurligi, ya’ni fizika ta’limining maqsad va vazifalari; fizikadan qanday bilimlarni o‘rganish 
kerakligi, ya’ni fizika ta’limining mazmuni; fizikani qanday o‘rganish maqsadga muvofiqligi, ya’ni o‘qitish sama­
radorligi va sifatini oshirishga xizmat qiluvchi metodlar; fizikani qaysi vositalar yordamida samarali o‘rganish 
mumkinligi, ya’ni ta’lim vositalaridan foydalanish masalalari; shuningdek, fizika fanini sifatli va samarali 
o‘rganishni ta’minlashga xizmat qiluvchi zamonaviy innovatsion pedagogik hamda axborot-kommunikatsiya 
texnologiyalarini qo‘llash imkoniyatlari muhim ilmiy-amaliy ahamiyat kasb etadi.

Globallashuv sharoitida barcha fanlar qatori fizika fanini o‘qitish jarayonida o‘quvchilarga yetarli darajada 
bilim berishni ta’minlash, davlat ta’lim standartlari, o‘quv rejalari va fan dasturlarining yangi avlodini ishlab 

chiqish, malaka talablarini aniqlashtirish hamda fizika ta’limini yanada rivojlantirish muhim vazifalardan biri 
hisoblanadi. Shu bilan birga, mazkur fan doirasida fizika fanini o‘rganish va o‘qitishga oid ilmiy-metodik 
tadqiqotlar olib boriladi hamda ularning natijalari ta’lim amaliyotiga tatbiq etilib, ta’lim sifati va samaradorligini 
oshirishga xizmat qiladi. Bundan tashqari, fizika ta’limi jarayoni o‘qituvchilar, ota-onalar hamda ta’lim muassa­
salari rahbariyati o‘rtasidagi samarali hamkorlikni ta’minlashga ham xizmat qiladi.

Uzluksiz ta’lim tizimida fizika fanini o‘rganish va uni o‘qitishga oid ilmiy-metodik tadqiqotlarning asosiy 
maqsadi ta’lim sohasi xodimlari, jumladan, ta’lim muassasalari rahbarlari, o‘qituvchi-murabbiylar, ota-onalar 
hamda fizika fanini chuqur o‘rgatishga ixtisoslashgan turli ijtimoiy guruhlar o‘rtasida samarali hamkorlikni yo‘lga 
qo‘yishdan iboratdir. Bunga erishishda fan mazmunini to‘g‘ri aniqlash muhim ahamiyatga ega. Shu jihatdan 
fizika ta’limi mazmunini shakllantirishda uzluksiz ta’lim bosqichlarida o‘rganiladigan bilimlar tizimini asoslash, 
o‘quvchilarning aqliy rivojlanish darajasi hamda qiziqishlarini hisobga olgan holda ta’lim jarayonini tashkil etish, 
shuningdek, o‘qituvchilarning kasbiy tayyorgarlik darajasini e’tiborga olgan holda fizika o‘qitish imkoniyatlarini 
aniqlash muhim metodik yo‘nalishlardan biri hisoblanadi.

Mazkur muammolarni samarali hal etish uchun o‘qitish jarayonida qo‘llaniladigan tushunchalar, metodlar 
va tamoyillar barcha yo‘nalishdagi o‘quvchilar uchun tushunarli hamda oson o‘zlashtiriladigan bo‘lishi zarur. 
Bunda fizika fanining mazmuni, o‘qituvchilarning kasbiy tayyorgarligi, davlat ta’lim standartlari hamda o‘quv 
rejalari ishlab chiquvchi mutaxassislarning faoliyati zamonaviy ta’lim talablariga mos bo‘lishi muhim ahamiyat 
kasb etadi. Shuningdek, ta’lim natijalarini xolisona baholash tizimini takomillashtirish ham muhim vazifalardan 
biri hisoblanadi. Ayniqsa, turli ta’lim yo‘nalishlarida o‘qitilayotgan fizika mazmunini soddalashtirilgan va tizimli 
shaklda taqdim etish, zamonaviy talablar asosida yangi avlod o‘quv darsliklarini yaratish malakali mutaxas­
sislarni tayyorlash jarayonida muhim omil hisoblanadi.

Shu bilan birga, o‘qitish jarayonida mavzulararo aloqadorlikni ta’minlash, fanlararo integratsiya, tizimlilik, 
izchillik, ilmiylik, oddiydan murakkabga tamoyiliga amal qilish hamda ta’limni hayotiy tajribalar bilan bog‘lab 
tashkil etish didaktik tamoyillari muhim ahamiyat kasb etadi. Ta’lim jarayonini ana shunday yondashuv asosida 
tashkil etish alohida pedagogik texnologiya sifatida qaralishi mumkin. Mazkur didaktik tamoyillar ta’lim texnologi­
yasini takomillashtirishga hamda o‘quv jarayonida mavjud kamchiliklarni aniqlash va bartaraf etish imkoniyatini 
yaratadi.

Umuman olganda, ta’limning har bir bosqichida “nimani o‘qitish mumkin va bunga erishish uchun qanday 
choralar ko‘rish kerak?” hamda “kimni o‘qitish, unga aynan qanday bilimlarni berish zarur, nima sababdan 
aynan shu bilimlar tanlanadi va ularni qanday metod, shakl, vosita hamda texnologiyalar yordamida o‘qitish 
maqsadga muvofiq?” kabi masalalarni hal etish muhim pedagogik vazifalardan hisoblanadi. Hozirgi davrda 
ta’lim jarayonini “nimani o‘qitish kerak?” degan yondashuv asosida emas, balki “nimani o‘qitish mumkin va 
uni qanday tashkil etish samaraliroq?” degan yondashuv asosida tashkil etish fizika ta’limini modernizatsiya 
qilishda muhim ahamiyat kasb etadi. Bu yondashuv oliy ta’lim muassasalari ta’lim mazmunida ham o‘z aksini 
topishi zarur.

Ma’lumki, fizika fanini o‘qitish metodikasi ikki asosiy yo‘nalishga bo‘linadi. Birinchisi – umumiy metodikaning 
xususiy masalalari bo‘lib, bunda, masalan, VII sinfda fizika darslarini rejalashtirish va ularni o‘tkazish metodi­
kasi ko‘rib chiqiladi. Ikkinchisi esa xususiy metodikaning aniq masalalari bo‘lib, unda muayyan mavzu yoki bir 
soatlik fizika darsini rejalashtirish va uni o‘tkazish metodikasi batafsil tahlil qilinadi (1-jadval).

1-jadval: Dars turi va unda qoʻllaniladigan pedagogik usul va uslublar
№ Qabul qilingan oʻquv mashgʻulotining tipi Qoʻllaniladigan pedagogik usul va metodlar
1 Kirish oʻquv mashgʻuloti, dars-ma’ruza Tanishuv, ma’ruza, muammoli bayon, koʻrgazmali.

2 Yangi bilimlarni egallash “Bumerang (savollar almashuvi)”, “Muallifga savollar (mazmunini 
oydinlashtirish)”, “Muloqot”.

3 Yangi bilimlarni egallash “Aytib berish”, “Muloqot”, “Hamkorlikda baholash (sherik fikri)”.
4 Yangi bilimlarni egallash “Aytib berish”, “Blis soʻrov”, “Muloqot”.
5 Takrorlash va mustahkamlash “Muloqot”, “Frontal soʻrov”.

XULOSA VA TAKLIFLAR
STEAM yondashuvi asosida tabiiy fanlarni o‘qitish jarayonini rivojlantirish samarali pedagogik metodo­

logiya sifatida e’tirof etilmoqda. Mazkur yondashuv o‘quvchilarga fanlarni alohida-alohida emas, balki o‘zaro 
bog‘langan yagona tizim sifatida o‘rganish imkoniyatini yaratadi. STEAM yondashuvi orqali o‘quvchilarda 
nafaqat ilmiy bilimlar, balki ijodiy fikrlash, muammolarni tahlil qilish va innovatsion yechimlar ishlab chiqish 
ko‘nikmalari ham shakllanadi. Bu esa o‘quvchilarning fikrlash doirasini kengaytirish, bilimlarni chuqurroq 
anglash hamda ularni amaliy faoliyatda qo‘llash imkoniyatini oshiradi.

STEAM yondashuvining muhim afzalliklaridan biri uning interaktiv hamda amaliy faoliyatga yo‘naltirilganligi 
bilan izohlanadi. Mazkur yondashuv asosida tashkil etilgan ta’lim jarayonida o‘quvchilar bilimlarni faqat nazariy 
manbalar orqali emas, balki turli amaliy mashg‘ulotlar, tajribalar va loyihaviy faoliyat orqali mustahkamlaydilar. 
Natijada o‘quvchilarda mustaqil fikrlash, kreativ yondashuv hamda innovatsion g‘oyalarni ilgari surish ko‘nikma­
lari rivojlanadi. Bundan tashqari, STEAM yondashuvi san’at, texnologiya va tabiiy fanlar o‘rtasidagi integratsi­
yani ta’minlab, o‘quvchilarning fanlarga bo‘lgan qiziqishini yanada oshirishga xizmat qiladi.

Shuningdek, STEAM yondashuvi o‘quvchilarning hayotiy ko‘nikmalarini rivojlantirishga ham ijobiy ta’sir 
ko‘rsatadi. Ushbu yondashuv o‘quvchilarning real hayotdagi muammolarni tahlil qilish va ularni hal etishda 
faol ishtirok etishiga imkon yaratib, ularni zamonaviy jamiyat talablariga moslashishga tayyorlaydi. Xulosa qilib 
aytganda, STEAM yondashuvi tabiiy fanlarni o‘qitish jarayonini takomillashtirishda muhim pedagogik imkoni­
yatlarni yaratadi. Mazkur metodologiya o‘quvchilarning ilmiy bilimlari bilan bir qatorda amaliy ko‘nikmalarini ham 
rivojlantirishga xizmat qiladi, ularni mustaqil fikrlashga, ijodiy faoliyat olib borishga hamda atrof-muhitni ilmiy 
nuqtai nazardan tahlil qilishga undaydi. Shu sababli STEAM yondashuvi nafaqat tabiiy fanlarni o‘qitish jarayo­
nining samaradorligini oshirishda, balki ta’lim tizimining umumiy sifatini yuksaltirishda ham muhim ahamiyat 
kasb etadi.

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

